
Tã ꞌẽꞌá zị̃lâ nị̃lị́ sị́sị́ rî
Sĩmónã Pétẽrõ lãjóꞌbá ró rî îgĩ wárãgã rị̃ lâ ró nõ drị́-mbílí sõzó krístõ ꞌbá yî lị̃fị́ tã îmbá ꞌbá gólĩyî õnjõ ꞌbá ró lẽ ꞌbá

ĩyî gólĩyî âdólé ũgúlị́ jãlé rĩꞌá tã õnjí ꞌẽlé rî ꞌbá yî tãsĩ. Wárãgã nô rĩꞌá dĩîdî õzõ wárãgã mvá Yúdị̃ kâ rî tí. Pétẽrõ kĩ nĩ
rî, krístõ ꞌbá yî ạ̃ậtị̃ tã pạ̃tị́ị̃ gólâ lãjóꞌbá Yésũ kâ rî ꞌbá yî drí îmbálé gólĩyî drí Yésũ rî tãsĩ rî gạ́gạ́. Gólĩyî ãârî tã îmbá
ꞌbá gólĩyî õnjõ ꞌbá ró ꞌdĩ ꞌbá yí kâ, gõzó ũgúlị́ dị̃lị́ rĩzó tã õnjí gólĩyî drí rĩꞌá ꞌẽlâ sị́sị́ rî ꞌẽlé kô. Ôvârí ãâꞌdô pạ̃tị́ị̃ ró lâŋõ
fẽꞌá tã îmbá ꞌbá gólĩyî õnjõ ꞌbá ꞌdĩ ꞌbá yî drí, õzõ õjílã gólĩyî lị̃mvû tị̃tị̃ drí ûfúlị́ rî ꞌbá yî tí, gõꞌdá kpá õzõ õjílã gólĩyî rĩ
ꞌbá tã õnjí tẽtẽ ꞌẽlé jạ̃rị́bạ̃ gólĩyî Sõdómõ yî Gõmórã bê rî ꞌálâ rî ꞌbá yî tí, gõꞌdá kpá õzõ mãlãyíkã gólĩyî tã Ôvârí kâ lẽ
ꞌbá kô rî ꞌbá yî tí. Yésũ âꞌdô ꞌẽꞌá âgõlé ꞌwãâ tã gólĩyíkâ kĩlí, gõꞌdá krístõ ꞌbá gólĩyî rĩ ꞌbá zãâ tã lẽlẽ bê rî, áâꞌdô pãꞌá lâ
ĩyî, nĩꞌá rĩlí ûrú ꞌálâ zãâ gbạ́dú ạ̃dũkũ ãkó.

1 1Mâ Sĩmónã Pétẽrõ tíbê rû ị̂ꞌbũ ꞌbá Yésũ Krístõ kâ ró gõꞌdá kpá lãjóꞌbá ró rî îgĩ wárãgã nô nĩ ãnî gólĩyî tã lẽ ꞌbá
tã ãlôlâ gólâ tã lâ drí lậvũlị́ gạ̃rạ̃ nô ꞌá ãmá bê nõ rî ꞌbá yî drí. Yésũ Krístõ, ꞌdíyî pã ꞌbá ãmákâ ró gõꞌdá kpá Ôvârí ró,

gólâ tíbê ãmâ ꞌbã ꞌbá mbị̂ Ôvârí rî lị̃fị́ drị̃ ꞌá rî, âfẽ tã lẽlẽ ꞌdî nĩ ãmâ drí. 2Ôvârí ãâꞌdô ãní bê õrẽ fẽlé ãnî drí tã ạ̃ꞌdị́ bê
lậvũlị́ gạ̃rạ̃, gólâ rî nị̃nị̃ tãndí ró Kúmú ãmákâ Yésũ bê rî sĩ.

Tã rĩrĩ mbị̂ gólâ âꞌdá ꞌbá lâ kĩ, Ôvârí njĩ ãnî nĩ âꞌdólé
õjílã íyíkâ ró rî tãsĩ

3Õzõ ãmâ drí Ôvârí rî nị̃rị̃ trá tãndí ró rî, Ôvârí âfẽ ngá gólĩyî ãmâ drí lẽlé rî yî trá ndrĩ ãmâ drí, ãꞌdô ró ãmâ drí
îcázó rĩlí gólâ bê zãâ gbạ́dú gõꞌdá kpá âꞌdólé õzõ íyí kâtí âꞌdô-âꞌdô ãmákâ ꞌá, mbârâkã ãkĩ gólâkâ rî sĩ. Gólâ njĩ ãmâ trá
ãmbã íyî ífífí kâ ậmúlị́ gõꞌdá âꞌdô-âꞌdô tãndí íyíkâ bê. 4Gõꞌdá kpá mbârâkã ãkĩ gólâkâ ꞌdĩ sĩ rî, gólâ âfẽ ngá trá ãmbá
ãmâ drí tãkó ĩtí, ngá gólâ drí tã lâ ꞌbãlé trá ãmâ drí rî yî. Gõꞌdá gólâ ꞌbã ãmâ tã trá tã õnjí ndrĩ ãngó drị̃ ꞌá gólĩyî tã
lôvókô ãmákâ drí ãmâ ꞌbãlé ꞌẽlé nõ ꞌbá yî âyélé, gõꞌdá tã mbị̂ rî ꞌẽlé ĩꞌdî, gõꞌdá âꞌdólé õzõ íyí kâtí âꞌdô-âꞌdô ãmákâ ꞌá.

5Tã ꞌdî tãsĩ rî, âꞌdó kô îcâ-îcâ ró tótó tã lẽzó ĩꞌdî tã Yésũ kâ ꞌá. Ãnî drí ûjũlị́ mbârâkã áníkâ sĩ ndrĩ rĩlí lạ́tị̂ mbị̂ rî ꞌá.
Gõꞌdá kpá ãnî drí âꞌdólé rĩꞌá zãâ Ôvârí rî nị̃lị́ tãndí ró. 6Gõꞌdá nĩ trõ tã lôvó rúꞌbạ́ kâ drị́gạ́ sĩ. Nĩ âꞌdô fĩî ậtũ-ậtũ bê kậyị̂
lâŋõ kâ sĩ. Nĩ âꞌdô tãndí ró õzõ Ôvârí tí. 7Nĩ ûjũ mbârâkã sĩ âꞌdólé ngá lẽlẽ bê ãnî krístõ ꞌbá ãzí yí bê gõꞌdá nĩ ꞌbã kpá
ãnî ífífí âꞌdólé ngá lẽlẽ bê õjílã ãzí yî drí ndrĩ. 8 ꞌDĩî rĩrĩ gólâ ãnî drí ꞌẽzó rĩlí ãngó drị̃ị̂ nõngá rî ĩꞌdî, tãlâ tã lẽlẽ ãníkâ
Kúmú ãmákâ Yésũ Krístõ ꞌá rî õzó kô ꞌbãâ lôsĩ ãkó, õꞌwâ ró lõꞌwâ bê tãndí ró. 9Gõꞌdá õjílã gólĩyî tã gólâ Ôvârí drí lẽlé
gólâ drí ꞌẽlé rî ꞌẽ ꞌbá kô rî, gólĩyî rĩꞌá nyé õzõ lị̃fị́ ãkó lé ꞌbá kâtí, tãlâ tã gólâ Ôvârí drí gólĩyî âyézó tã õnjí gólĩyíkâ ꞌásĩ
rî vị̃ trá gólĩyî drị̃ị̂ sĩ.

10Ámâ ậdrúpị̃ yî ámâ îzó yí bê, ãꞌdô bê gõꞌdá trá ĩtí rî, ꞌdõvó nĩ rî ûjũlị́ rĩꞌá zãâ tã tãndí ꞌẽ ꞌbá tã âꞌdálé kĩ, pạ̃tị́ị̃ Ôvârí
njĩ ãnî nĩ âꞌdólé õjílã íyíkâ ró rî yî ꞌẽlé ĩꞌdî. Õzõ nĩ õrî trá ꞌẽlâ ĩtí rî, ꞌdĩî nĩ îcá kô ꞌdẽꞌdẽ Yésũ vósĩ rî âyélé. 11Gõꞌdá ꞌdĩî
rî, Ôvârí âꞌdô ãnî ꞌbãꞌá rĩlí yí bê võ ûrú ꞌálâ gólâ Yésũ Krístõ ꞌdíyî pã ꞌbá ãmákâ ró rî drí rĩzó ꞌá lâ Kúmú ró rî ꞌálâ.

12 Ĩtí rî, má âꞌdô rĩꞌá zãâ tã âtálé ãnî drí ândálé ândálé tã ꞌdî ꞌbá yî tãsĩ, gbõ lé má nị̃ trá kĩ, nĩ nị̃ tã rî ꞌdĩ trá dódó,
gõꞌdá ãnî rĩꞌá gạ́gạ́ tã lẽlẽ ãníkâ ꞌá õzõ rákã fê kâtí. Nĩ lẽ tã trá, ꞌdĩî rĩꞌá tã pạ̃tị́ị̃ ꞌî. 13Ãwô-ꞌdĩ, rĩꞌá tãndí ró má drí rĩzó zãâ
rĩꞌá tã ꞌdî âtálé ãnî drí ândálé ândálé kậyị̂ má drí ꞌbãzó drẽ zãâ bê lédrẽ-lédrẽ ró nõ ꞌá nõ, 14 tãlâ má nị̃ trá kĩ, má âꞌdô
ꞌẽꞌá drãlé ngbãângbânõ, nyé õzõ Kúmú ãmákâ Yésũ Krístõ drí âtárẽ lâ má drí rî kâtí. 15Gõꞌdá má âꞌdô tã gólĩyî má drí
îcálé cú ꞌẽlâ rî ꞌbá yî ꞌẽꞌá, tãlâ tã ꞌdî ꞌbá yî õrî ró bê ãnî drị̃ị̂ zãâ ị̃zạ́tú ámâ õdrã vólé sĩ.

16Gõꞌdá mã âtâ bê âgõ-âgõ Kúmú ãmákâ Yésũ Krístõ kâ mbârâkã bê ãngó nõ ꞌá rî tã lâ ãnî drí rî, mã âtâ ꞌdĩ tã
õnjõ kâ rî ĩꞌdî õzõ tã îmbá ꞌbá õnjõ kâ rî ꞌbá yî tí yã? Gõꞌdá mã ndrê ãmbã gólâkâ lậvũ ꞌbá gạ̃rạ̃ rî trá cú ãmâ lị̃fị́ sĩ.
17–18Ãmâ gólâ bê únị́ Ôvârí kâ nã drị̃ị̂ ꞌálâ, mã ndrê Ôvârí ãmâ átá ró rî drí gólâ rî ị̂njị̃zó gạ̃rạ̃, gólâ rî rúꞌbạ́ ꞌbãzó lậgúlị́
kãngbê-kãngbê lậgû-lậgû ró. Gõꞌdá Ôvârí gólâ tíbê lậvũ ꞌbá gạ̃rạ̃ ngá nõ ꞌbá yî drị̃ị̂ sĩ ndrĩ rî drí tã âtázó kĩ, “Nõô ámâ
mvá nyãányâ ꞌî, gólâ ĩꞌdî tíbê má drí lẽlé rõô rî. Tã gólâkâ sû trá má rú rõô.” Mã ârî Ôvârí trá úlị́ ꞌdĩ ꞌbá yî âtárẽ ꞌá ûrú
lésĩ cú ãmâ bị́-ꞌbálé sĩ.

19Gõꞌdá kpá mã zị̂ tã gólĩyî tã ậngũ ꞌbá Ôvârí kâ ạ̃kû ró nã ꞌbá yî drí îgĩlí rî trá. Mã nị̃ trá kĩ, tã gólĩyî drí ậngũlị́ trá
ꞌdĩ ꞌbá yî âꞌdô rú ꞌẽꞌá. Rĩꞌá tãndí ró ãnî drí tã gólĩyî drí îgĩlí trá ꞌdĩ tã lâ ị̂sũlị́ dódó, tãlâ tã ꞌdî ꞌbá yî âꞌdô ꞌbãꞌá ãnî drí õzõ
ngá îꞌĩ rĩ ꞌbá võ îꞌĩlí ị́nị́rị́kúwạ́ ꞌásĩ rî kâtí. Tã gólĩyî drí îgĩlí rî âꞌdô âꞌdóꞌá lạ́tị̂ Ôvârí kâ ró ãnî drí, bũúũ kậyị̂ gólâ Yésũ
Krístõ drí ꞌẽzó âgõlé õzõ mõrõbã kâtí rî ꞌá, ãnî ꞌbãlé tã Ôvârí kâ nị̃lị́. 20Nõô rĩꞌá tã ꞌbãlé drị̃ ꞌá rî ĩꞌdî, úlị́ ndrĩ gólĩyî tã
ậngũ ꞌbá drí îgĩlí trá ꞌdĩ rî, âꞌdó kô úlị́ gólâ âfõ ꞌbá cé gólĩyî drị̃ị̂ sĩ rî ĩꞌdî. 21Úlị́ ꞌdĩ ꞌbá yî rĩꞌá úlị́ Ôvârí ngá lésĩ rî ĩꞌdî,
mbârâkã Líndrí Tãndí kâ sĩ rî ĩꞌdî tã ậngũ ꞌbá yî drí rĩzó úlị́ rî ãlô-ãlô lâ Ôvârí kâ ꞌdĩ âtálé.

Tã Ôvârí drí ꞌẽzó lâŋõ fẽlé tã îmbá ꞌbá õnjõ ró rî ꞌbá yî drí rî

2 1Ạ̃kú ró rî, tã ậngũ ꞌbá ãzâ ꞌbá yî õjílã Ôvârí kâ lãfálé sĩ rî, úlị́ gólĩyíkâ rî rĩꞌá ꞌdó õnjõ ró. Ĩtí rî ngbãângbânõ rî, õjílã
ãzâ ꞌbá yî ãnî lãfálé sĩ rî, rî trá ĩyî tã âmãlé kĩ, yĩ ãâꞌdô tã Ôvârí kâ îmbá ꞌbá ꞌî. Gõꞌdá gólĩyî âꞌdô õjílã drị̃ îzãꞌá tã

îmbâ ányâ gólĩyíkâ ꞌdĩ ꞌbá yî sĩ. Gõꞌdá tã îmbâ ányâ õnjí tẽtẽ ꞌdî drí lậꞌbúzó õjílã dũû drị̃ îzãlé. Ĩtí rî, gólĩyî âꞌdô Yésũ rî

gãꞌá dó drị̃ tĩ ꞌbá ĩyíkâ ró. Gõꞌdá Ôvârí âꞌdô gólĩyî îzãꞌá ꞌwãâ tã õnjí gólĩyíkâ ꞌdĩ ꞌbá yî tãsĩ. 2Tã îmbá ꞌbá õnjõ kâ ꞌdĩ ꞌbá
yî âꞌdô ĩyî tã õnjí tẽtẽ ꞌẽꞌá dũû, gõꞌdá õjílã dũû ãnî lãfálé sĩ drí kpá ꞌdẽzó ĩyî tã õnjí gólĩyíkâ ꞌdĩ ꞌbá yî ꞌẽlé ĩꞌdî. Gõꞌdá tã ꞌdî
tãsĩ rî, Ôvârí rî rú drí rû îzãzó, gõꞌdá õjílã drí rĩzó lạ́tị̂ Ôvârí kâ nõ lôꞌdálé. 3Tã îmbá ꞌbá õnjõ kâ ꞌdĩ ꞌbá yî ꞌdó ĩyî ãrõ-ãrõ
ꞌbá ꞌî ĩyî, gólĩyî lẽ ngá ndrĩ ãꞌdô ró ꞌdó ĩyî nyãányâ drí. Ĩtí rî, gólĩyî âꞌdô ãnî âdóꞌá íꞌdígówá ãzâ ꞌbá yî sĩ ĩyî drị̃ ꞌásĩ, ãꞌdô
ró bê ậdị̂ ãníkâ nyãzó. Ôvârí kî tã-vó gólĩyíkâ trá ạ̃kû ró, gõꞌdá gólâ rî trá njãâ lị̃fị́ ꞌbãꞌbã bê ngíyá ânĩzó gólĩyî îzãlé.

4Mã nị̃ trá tãndí ró kĩ, Ôvârí âꞌdô lâŋõ fẽꞌá tã îmbá ꞌbá õnjõ ꞌbá ꞌdĩ ꞌbá yî drí, tãlâ sị́sị́ rî, mãlãyíkã gólĩyî tã õnjí ꞌẽ ꞌbá rî
ꞌbá yî, Ôvârí âdrô gólĩyî trá, ômbê gólĩyî nyãrĩ sĩ ꞌbãlé võ lâŋõ kâ ị́nị́rị́kúwạ́ ró rî ꞌálâ rĩlí tólâ bũúũ kậyị̂ gólâ yí drí ꞌẽzó
tã-vó kĩlí gólĩyî îzãzó rî ꞌá. 5Gõꞌdá Ôvârí fẽ lâŋõ kpá trá õjílã gólĩyî rĩ ꞌbá kậyị̂ Nówã kâ ꞌá rî yî drí. Õjílã ꞌdî ꞌbá yî ndrĩ
gâ ĩyî vólé trá dó tã Ôvârí kâ ârílí. Tã ꞌdî tãsĩ rî, Ôvârí âjô lị̃mvû tị̃tị̃ trá ị̃nyạ́kú drị̃ êtélé gólĩyî ûfúlị́ ndrĩ vólé. Gõꞌdá
Nówã gólâ tã mbị̂ ꞌbá ró rĩ ꞌbá tã Ôvârí kâ pẽlé rî, Ôvârí pâ gólĩyî trá õjílã íyíkâ ãzâ ꞌbá yî ꞌbã kâ njị̂-drị̃-lâ-rị̃ rî ꞌbá yí bê.

6Gõꞌdá kpá õjílã Sõdómõ kâ Gõmórã kâ bê rî tãsĩ, mã nị̃ kpá trá tãndí ró kĩ, Ôvârí kî tã-vó gólĩyíkâ rĩzó tã õnjí ꞌẽlé rî
trá. Gólâ ꞌbã lạ̃sị́ trá gólĩyî zãlé ngbálá, ãꞌdô ró bê tã âꞌdâ ró õjílã gólĩyî rĩ ꞌbá vólé gãlé dó tã Ôvârí kâ ârílí rî yî drí,
lâŋõ ãâꞌdô ꞌdẽꞌá kpá gólĩyî drị̃ị̂ ĩtí. 7 Ĩtí rî, Ôvârí pâ gõꞌdá cé Lótõ yî ĩꞌdî, tãlâ gólâ tã mbị̂ ꞌbá ꞌî, gõꞌdá gólâ rĩꞌá ĩzã ró tã
õnjí õjílã gólĩyî vólé gã ꞌbá dó tã ꞌbãꞌbã Ôvârí kâ ârílí rî ꞌbá yí kâ tãsĩ. 8Gõꞌdá Lótõ rî bê õjílã ꞌdî ꞌbá yî lãfálé rî, gólâ
ndrê tã õnjí tẽtẽ gólĩyî drí rĩꞌá ꞌẽlâ rî ꞌbá yî trá, gõꞌdá gólâ ârî úlị́ õnjí gólĩyî drí rĩꞌá âtálâ kậyị̂ vósĩ cé rî trá. Tã ꞌdî ꞌbá yî
ꞌbã Lótõ trá âꞌdólé ĩzã ró rõô.

9Tã ꞌdî ꞌbá yî ndrĩ rî tã âꞌdálé ãmâ drí kĩ, Ôvârí rĩꞌá cú mbârâkã bê õjílã tã mbị̂ ꞌbá pãlé kậyị̂ lâŋõ kâ ꞌásĩ. Gõꞌdá gólâ
nị̃ lạ́tị̂ gólâ yí drí ꞌẽzó lâŋõ fẽlé õjílã gólĩyî tã õnjí ꞌbá ró rî drí bũúũ kậyị̂ yí drí ꞌẽzó tã-vó gólĩyíkâ kĩlí gólĩyî îzãzó rî sĩ
rî trá. 10Gólâ âꞌdô lâŋõ ãmbá ꞌbãꞌá ꞌdẽlé ngîngî lâ õjílã gólĩyî rĩ ꞌbá tã õnjí gólĩyî rúꞌbạ́ lôvó drí gólĩyî ꞌbãꞌá ꞌẽlâ rî ꞌẽlé rî
yî drị̃ị̂, gõꞌdá kpá gólĩyî kũmũ Ôvârí kâ gã ꞌbá dó gõꞌdá kpá õjílã ꞌbãlé gólĩyî drị̃lị́ rĩ ꞌbá kúmú ró rî gã ꞌbá dó rî yî drị̃ị̂.
Tã îmbá ꞌbá gólĩyî õnjõ ꞌbá ró ꞌdĩ ꞌbá yî, gólĩyî rĩꞌá lómbé-lómbéwá ꞌbá ꞌî gõꞌdá tã ârí ãkó lé ꞌbá ꞌî. Gólĩyî ró õjílã

ãzãkã kô. Ĩtí rî, mãlãyíkã ꞌdãꞌdã ũrị̃ gá kpá gólĩyî rú kô. 11Gõꞌdá gbõ lé mbârâkã mãlãyíkã ꞌdî ꞌbá yí kâ lậvũ kpálé gạ̃rạ̃
gólĩyî drị̃ị̂ sĩ rî, mãlãyíkã ꞌdî ꞌbá yî ꞌdá gólĩyî kô, õzõ mãlãyíkã rî ꞌdĩ ꞌbá yî õtírĩ rĩî tã õnjí gólĩyíkâ rĩꞌá ꞌẽlâ ꞌdĩ ꞌbá yî tã lâ
âtálé Ôvârí ágálé, gólâ õkî ró tã-vó gólĩyíkâ bê rî. 12 Ĩtí rî, tã îmbá ꞌbá gólĩyî rĩ ꞌbá õjílã lôꞌdálé tã gólĩyî nyãányâ drí ífí
lâ nị̃lị́ kô rî tãsĩ rî, ꞌdĩî tã îmbá ꞌbá rî ꞌdĩ ꞌbá yî tã nị̃nị̃ ãkó. ꞌDĩî gólĩyî nyé õzõ kõrõnyã õmã kâ rî ꞌbá yí kâtí, rĩꞌá tã ꞌẽlé
ĩyî drí lẽlé rî kâtí. Gõꞌdá ĩtí rî, kõrõnyã gólĩyî õmã kâ ꞌdĩ ꞌbá yî útị̂ ĩyíkâ gólĩyî kó cé rĩꞌá ûfúlâ. Ị̃zạ́tú sị́sị́ ꞌá tólâ rî, Ôvârí
âꞌdô tã îmbá ꞌbá gólĩyî õnjõ kâ ꞌdĩ ꞌbá yî ûfúꞌá, kpá õzõ rĩrĩ kõrõnyã ꞌdî ꞌbá yî ûfúlị́ rî kâtí.

13Ôvârí âꞌdô lâŋõ fẽꞌá gólĩyî drí, kpá nyé õzõ gólĩyî drí rĩrĩ lâŋõ fẽlé ãzí-ãzí drí ꞌdĩ ꞌbá yí kâtí. Gólĩyî rî ĩyíkâ cé tã
õnjí ĩyíkâ ãnyĩ kâ ꞌdĩ ꞌẽlé ĩꞌdî gbõ lé ị̃tú-ạ̃yị́ bê. ꞌDĩî tã gólĩyî drí rĩzó ãnî rú îzãlé gõꞌdá ãnyĩ drí rĩzó gãlé ãnî drị̃ị̂. Ĩtí rî,
gõꞌdá gólĩyî rî kpá tã õnjí tẽtẽ tíbê gólĩyî rúꞌbạ́ lôvó drí gólĩyî ꞌbãlé ꞌẽlé rî ꞌbá yî ꞌẽlé, õzõ gólĩyî õtírĩ rĩî kãrámã nyãlé
ãní bê rî. 14Gõꞌdá gólĩyî lẽ ậyị́lị́ õkó âꞌdó ꞌbá kô gólĩyî õkó ró rî ꞌbá yí bê kárá. Gólĩyî lẽ zãâ rĩꞌá tã õnjî-õnjî ꞌẽlé ĩꞌdî âyé
ãkó lâ. Gólĩyî âdô õjílã gólĩyî tíbê tã lẽlẽ lâ yî drí âꞌdólé fínyáwá rî tã lẽlé tã ndrĩ gólĩyî drí rĩꞌá âtálâ gólĩyî drí õzõ tã
pạ̃tị́ị̃ kâtí rî ꞌá, rĩzó tã õnjí ꞌẽlé gólĩyí bê. Gólĩyî rĩꞌá ãrõ-ãrõ ꞌbá ꞌî, gõꞌdá tã ndrĩ gólĩyî drí rĩꞌá ꞌẽlâ ꞌdĩ ꞌásĩ rî, Ôvârí âꞌdô tã
õnjí lâ lôgõꞌá ãkpã gólĩyî drị̃ị̂. 15Gólĩyî âyê tã mbị̂ Ôvârí kâ rî trá tã õnjí ꞌẽzó ậdị̂ tãsĩ õzõ Bãlámã, Bérõ rî mvá ró rî
kâtí. 16Bãlámã lẽ ậdị̂, gõꞌdá dõngí Bãlámã kâ âtálé bê úlị́ gólâ drí rî ĩꞌdî, ĩtí Ôvârí drí Bãlámã rî êdrẽzó tã õnjí ꞌẽꞌẽ ꞌásĩ.1

17 Ĩtí rî, Ôvârí êdê võ trá tã îmbá ꞌbá õnjõ kâ ꞌdĩ ꞌbá yî drí tólâ, võ lâ ị́nị́rị́kúwạ́ ró rõô, gólĩyî ngá tãkó ró nyé õzõ óró
gólâ lị̃mvû lâ drí sẽlé trá tôkórô rî kâtí. Gõꞌdá gólĩyî kpá nyé õzõ mũkũkũ ôzê lâ drí ꞌdị̃lị́ kô rî kâtí. 18Tã îmbá ꞌbá õnjõ
kâ ꞌdĩ ꞌbá yî rî ĩyî lômbélé úlị́ tãkó sĩ. Gólĩyî rî õjílã gólĩyî tã lẽ ꞌbá drẽ óꞌdí ró Yésũ ꞌá rî âdólé âgõlé tã õnjí ꞌdĩ ꞌbá yî
ꞌẽlé âꞌdô rĩrĩ õnjí gólĩyíkâ ꞌdĩ sĩ. 19Gólĩyî rî tã âtálé õjílã drí kĩ, gólĩyî ãâꞌdô drị̃-bạ́lạ́yị̂ bê tã ndrĩ gólĩyî drí lẽlé ꞌẽlé rî yî
ꞌẽzó. Gõꞌdá gólĩyî nyãányâ rĩꞌá õzõ rạ̃gị́ị̃ kâtí, tãlâ tã õnjí rĩꞌá gólĩyî lị́pị̂ ꞌî. 20Nĩ ndrê drẽ, õzõ õjílã ãâdĩ drị̃ trá tã õnjí
íyíkâ ꞌásĩ tã lẽlé Yésũ Krístõ ꞌá ꞌdíyî pã ꞌbá íyíkâ ró rî, âꞌdô íyíkâ gõꞌdá ꞌbãꞌá kó ángô tí ró, õzõ õjílã rî gógó pãlé trá tã
õnjí ꞌásĩ ꞌdî ãâgõ kpá trá tã õnjí ꞌẽlé óꞌdí rî yã? Áâꞌdô gólâ rî pãꞌá kpá óꞌdí tã õnjí ꞌdĩ ꞌásĩ yã? Tã gólâkâ rî âꞌdô lậvũꞌá õnjí
ró gạ̃rạ̃ õjílã gólĩyî tã lẽ ꞌbá kó kô Yésũ ꞌá ãlôwálâ rî ꞌbá yí kâ rî drị̃ị̂ sĩ. 21Õzõ ãꞌdô trá ĩtí rî, tí âꞌdô ꞌbãꞌá tãndí ró õjílã
ꞌdî drí tã mbị̂ Ôvârí kâ nõ nị̃zó kó kô, gõꞌdá õjílã rî ꞌdĩ drí tã mbị̂ Ôvârí kâ nõ nị̃zó trá zãlô gõzó kpá âyélâ fĩzó gõlé tã
õnjí ꞌá rî drị̃ị̂ sĩ. 22Úlị́ mãnĩgõ nô ꞌbá yî rî tã pạ̃tị́ị̃ âtálé ĩꞌdî kĩ,
“Õké âgõ kpá óꞌdí ngá drílâ lôꞌdélé trá rî nyãlé,” gõꞌdá
“Ngbíkpí ꞌbã kâ tíbê íyî jĩ ꞌbá trá ngbángbá rî âgõ kpá óꞌdí íyî ŋãlé ũlútrạ́ ꞌá.”

ꞌDĩî tã îmbâ ꞌbá gólĩyî õnjõ kâ ꞌdĩ ꞌbá yî gólĩyî nyé ĩtí, gólĩyî rî kpá gõlé tã õnjí gólĩyî drí âyélé trá rî yî ꞌẽlé óꞌdí.
Tã Yésũ drí ꞌẽzó âgõlé ãngó ꞌá tã-vó õjílã kâ kĩlí rî

3 1Ámâ rû-lẽ-ãzí yî, nõô tã îgĩ ámákâ rị̃ lâ ꞌî ãnî drí. Má îgĩ wárãgã nô ꞌbá yî kpạ̃rạ̃tị́ ꞌdĩ ãnî drí, óõsõ ró mbârâkã
bê ãnî rú, nĩ ị̂sũ ró úlị́ Ôvârí kâ tíbê ãnî drí ârílí trá nõ tã lâ bê tãndí ró. 2 Ĩtí rî, nĩ ị̂vị̃ úlị́ Ôvârí kâ tã ậngũ ꞌbá yî drí

âtálé trá ạ̃kû ró rî ꞌbá yî tã lâ kô. Gõꞌdá nĩ ị̂sũ kpá tã ꞌbãꞌbã Yésũ Krístõ ꞌdíyî pã ꞌbá ãmákâ ró rî kâ kĩꞌá nĩ rî, mã õrî
njãâ, gólâ tíbê ãmâ lãjóꞌbá gólâkâ ró rî drí tã lâ âtálé ãnî drí rî.

3Nĩ ndrê drẽ, kậyị̂ ạ̃dũkũ nô ꞌbá yî ꞌá drẽ ãkpãkãꞌdã Kúmú ãmákâ Yésũ Krístõ âgõó drẽ kô rî, õjílã ãzâ ꞌbá yî bê, âꞌdô
ĩyî tã õnjí gólĩyî drí lẽlé ꞌẽlé rî ꞌẽꞌá gõꞌdá kpá ꞌdásí ꞌẽlé ãnî rú, kĩ nĩ rî, 4 “Hé, tí gõꞌdá Yésũ rî gógó nõ âgõó gõꞌdá ãngó
nõ ꞌá kô õzõ gólâ drí ꞌbãlé trá rî tí nõ ãꞌdô drí yã? Gólâ gõꞌdá nõ ãꞌdô ꞌá yã? Ạ̃kû ró nã ꞌásĩ bũúũ ãndrõ nô rî, ngá gólĩyî

12.16 Nĩ zị̂ ꞌDíyî Lãlã kápĩtã 22. Bãlámã ĩꞌdî tã âꞌdâ ró tã îmbá ꞌbá õnjõ ꞌbá ró rî kâ rĩ ꞌbá õjílã Ôvârí kâ âdólé tã õnjí ꞌẽlé ậdị̂ tãsĩ rî.

ndrĩ Ôvârí drí ꞌbãlé trá ãngó nõ ꞌá nõ gbõ zãâ ĩyî bê ndrô ndrô ôjá rû ĩyî kpá kô. Gõꞌdá Yésũ rî gógó âꞌdô âgõꞌá nõ ángô
tú ãngó nõ rũlị́ rî yã?”

5Gõꞌdá õjílã ꞌdî ꞌbá yî ị̂sũ ĩyíkâ tã trá gãzó dó tã gólâ Ôvârí drí rĩzó tã ꞌẽlé rî nị̃lị́, õzõ tã gólâ Ôvârí drí ãngó nõ ꞌbãrẽ
îtõ võ ꞌásĩ bũúũ âcálé ngbãângbânõ rî tí. Ôvârí âtâ cé úlị́ ꞌî mbârâkã íyíkâ sĩ ãngó nõ drí âꞌdózó, gõꞌdá kpá lị̃mvû drí rû
êꞌbézó võ ãlô ꞌá ị̃nyạ́kú drị̃ drí âfõzó. Gõꞌdá gólâ ꞌbã ị̃nyạ́kú lị̃mvû sĩ. 6Gõꞌdá Ôvârí fẽ lâŋõ kpá õjílã gólĩyî rû jã ꞌbá trá
yí rú rî yî drí, lị̃mvû sĩ. Gólâ âjô lị̃mvû tị̃tị̃ trá gólĩyî ûfúlị́ ndrĩ vólé. 7Ôvârí ꞌbã ị̃nyạ́kú ꞌbũû bê trá âꞌdólé mbârâkã íyíkâ
sĩ, bũúũ cãlé kậyị̂ gólâ drí ꞌẽzó âgõlé tã-vó õjílã gólĩyî gólâ rî rõ ꞌbá kô rî kâ kĩlí, ãꞌdô ró bê gólĩyî drí vẽzó zãâ ngbálá
vólé lạ̃sị́ sĩ rî ꞌá.

8Ámâ rû-lẽ-ãzíyã yî, tã nô ũvị̃ ãnî drị̃ị̂ sĩ kô, kậyị̂ ndrĩ ꞌdó Kúmú ãmákâ lị̃fị́ kậyị̂ ãlô ró, ngãtá kậyị̂ ãlô ꞌî ngãtá ndrô
kútũ-ãlô ꞌî yã rî. Gólâ âꞌdô tã íyíkâ ꞌẽꞌá kậyị̂ îcá ꞌbá trá ꞌẽlâ rî sĩ. 9Õjílã ãzâ ꞌbá yî rî ĩyíkâ ị̂sũlâ kĩ, Ôvârí õꞌbãá Yésũ nĩ
âgõlé ꞌwãâ tã-vó kĩ ꞌbá ró kô. Nĩ ndrê drẽ, Yésũ âgõó drẽ kô tã-vó kĩ ꞌbá ró rî, ãꞌdô ró bê õjílã ndrĩ drí drị̃ âdĩzó tã õnjí
ꞌásĩ, tãlâ Ôvârí ậndị̂ íyîngá tã lâŋõ fẽfẽ tã õnjí ꞌbá drí rî kâ trá. Gólâ lẽé kô õjílã ãlô drí drãlé tã õnjí ꞌá. Gólâ lẽ tã õjílã
drí ndrĩ drị̃ âdĩzó tã õnjí ĩyíkâ ꞌásĩ tã lẽzó ĩꞌdî Yésũ Krístõ ꞌá.

10Kậyị̂ Yésũ drí ꞌẽzó âgõlé tã-vó õjílã kâ kĩlí rî, âꞌdô âcáꞌá trá. Yésũ âꞌdô ꞌẽꞌá âgõlé nõngá nyĩî ró, nyé õzõ ũgú drí
âfírĩ jó ꞌá ngá ûgũlị́ kậyị̂ lâ nị̃ ãkó rî kâtí. Kậyị̂ gólâ Yésũ drí ꞌẽzó âgõlé tã-vó kĩ ꞌbá ró rî ꞌá rî, ꞌbũû âꞌdô rû ndẽꞌá cú ạ̃yị́
ãmbá bê, õzõ ĩlî-kúrú ândrê ạ̃yị́ kâtí. Ôvârí âꞌdô lạ̃sị́ âjóꞌá ânĩlí ãngó nõ zãlé ndrĩ. Ngá ndrĩ ãngó nõ ꞌá nõ ꞌbá yî âꞌdô ĩyî
vẽꞌá ndrĩ vólé.

11Ãꞌdô gõꞌdá trá ĩtí rî, ãnî drí rĩlí Ôvârí rõlé tã tãndí ꞌẽꞌẽ sĩ. 12Ãnî drí lị̃fị́ ꞌbãlé âgõ-âgõ Yésũ kâ drị̃ị̂. Kậyị̂ rî ꞌdĩ ꞌá rî,
Ôvârí âꞌdô ngá gólĩyî ꞌbũû ꞌálâ rî ꞌbá yî zãꞌá ndrĩ ôlélé vólé. 13Gõꞌdá Ôvârí âꞌdô ꞌbũû óꞌdí gõꞌdá ị̃nyạ́kú óꞌdí bê rî ꞌbãꞌá,
õjílã gólâkâ rî ꞌbá yî drí gõzó rĩlí ꞌá lâ cé zãâ rĩꞌá tã mbị̂ rî ꞌbá yî ꞌẽlé ĩꞌdî. Ĩtí rî, ãmâ gólĩyî krístõ ꞌbá ró rî rĩꞌá lị̃fị́ ꞌbãꞌbã
bê Ôvârí gólâ tã ꞌdî ꞌbã ꞌbá ꞌẽꞌá ꞌẽlâ ãmâ drí rî drị̃ị̂.

14 Ĩtí rî, ámâ rû-lẽ-ãzíyã yî, nĩ ꞌbã lị̃fị́ bê kậyị̂ Ôvârí drí ꞌẽzó tã ꞌdî ꞌẽlé rî drị̃ị̂ ĩtí rî, nĩ ûjũ ãnî fãfã sĩ kậyị̂ vósĩ cé rĩlí
rĩrĩ mbị̂ rî sĩ, gõꞌdá âꞌdólé tã ạ̃ꞌdị́ bê ãnî lãfálé Ôvârí bê rî ꞌá, tãlâ Ôvârí õndrê ró ãnî bê õzõ õjílã íyíkâ âꞌdó ꞌbá ĩyî tã õnjí
ãkó rî ꞌbá yí kâtí. 15Nĩ ị̂sũ drẽ tã nô ꞌbá yî dódó, Kúmú ãmákâ Yésũ Krístõ ậndị̂ tã trá âgõzó, tãlâ õjílã õjâ ró ĩyî bê drị̃
âdĩlí ngá pãpã ûsúlị́. Ãmâ ậdrúpị̃ Póõlõ âtâ tã rĩrĩ mbị̂ kâ ꞌdĩ ꞌbá yî kpá trá ãnî drí kậyị̂ gólâ drí wárãgã îgĩzó ãnî drí rî ꞌá
tã nị̃nị̃ Ôvârí ngá lésĩ rî sĩ. 16 Póõlõ âꞌdâ tã âtî-âtî ãlô-ãlô ꞌdĩ kpá trá ndrĩ wárãgã íyíkâ îgĩlí ꞌdĩ ꞌá. Gõꞌdá úlị́ gólâ drí îgĩlí
ꞌdĩ ꞌbá yî, ãzâ ꞌbá yî rĩꞌá âmbâ-âmbâ ró tã ífí lâ yî nị̃zó. Gõꞌdá õjílã ãzâ ꞌbá yî gólĩyî tã nị̃ ãkó lé ꞌbá ró rî ꞌbá yî, gólĩyî
gõꞌdá jâ ĩyíkâ úlị́ âmbá ꞌbá âmbâ ꞌdĩ ꞌbá yî ífí lâ gõꞌdá ngĩî gõꞌdá âcálé tã âtî-âtî ányâ ró. Ĩtí rî, gólĩyî ꞌê kpá ĩtí úlị́ Ôvârí
kâ rî ôjâ-ôjâ lâ sĩ. Gõꞌdá Ôvârí âꞌdô lâŋõ fẽꞌá gólĩyî drí tã õnjí gólĩyî drí ꞌẽlé ꞌdĩ tãsĩ.

17Ámâ rû-lẽ-ãzí yî, nĩ nị̃ bê dódó kĩ, õjílã ãzâ ꞌbá yî bê ꞌẽꞌá ãnî âdólé ĩtí rî, gõꞌdá ãnî lị̃fị́ õmbâ ãnî rú gólĩyî tãsĩ, óõzó
kô ãnî âdó jãlé tã lẽlẽ ãníkâ Yésũ ꞌá rî ꞌásĩ. 18 Ĩtí rî, gõꞌdá tã lẽlẽ ãníkâ Kúmú ãmákâ Yésũ Krístõ ꞌá rî õmbâ íyíkâ zãâ
nĩꞌá ạ̃tị́ ꞌálâ lậvũlị́ gạ̃rạ̃ sị́sị́ rî drị̃ị̂ sĩ. Nĩ âdrê gạ́gạ́ tã lẽlẽ ãníkâ ꞌá õzõ rákã fê kâtí, gõꞌdá nĩ nị̃ dódó kĩ, Yésũ Krístõ lẽ ãnî
trá rõô tãkó ĩtí. Ĩtí rî, mã ị̂njị̃ Kúmú ãmákâ Yésũ ngá ndrĩ drị̃lị́ rî ngbãângbânõ gõꞌdá zãâ gbạ́dú ạ̃dũkũ ãkó. Ãâꞌdô ĩtí.


	2 Pétẽrõ
	2 Pétẽrõ 1
	2 Pétẽrõ 2
	2 Pétẽrõ 3


